ՏԵՂԵԿԱՆՔ - ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2018 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՓՈՓՈԽՈՒԹՅՈՒՆ, ՎԵՐԱԲԱՇԽՈՒՄ, ԿԱՌԱՎԱՐՈՒԹՅԱՆ 2017 ԹՎԱԿԱՆԻ ԴԵԿՏԵՄԲԵՐԻ 28-Ի N 1717-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԵՎ ԱՌՈՂՋԱՊԱՀՈՒԹՅԱՆ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 
1. Իրավական ակտի ընդունման անհրաժեշտությունը (նպատակը)

Կառավարության որոշման անհրաժեշտությունը պայմանավորված է «Տուբերկուլոզի դեմ պայքարի ազգային կենտրոն» ՊՈԱԿ-ի կողմից շահութահարկի գծով առաջացած հարկային պարտավորությունները փոխհատուցելու հանգամանքով: 
2. Ընթացիկ իրավիճակը և խնդիրները 
Համաձայն ՀՀ կառավարության 2014 թվականի մարտի 27-ի ««Տուբերկուլոզի դեմ պայքարի ազգային գրասենյակ» պետական ոչ առևտրային կազմակերպությունը վերանվանելու  և «Հայաստանի Հանրապետության առողջապահության նախարարության «Հանրապետական հակատուբերկուլյոզային դիսպանսեր» փակ բաժնետիրական ընկերությունը միացման ձևով  վերակազմակերպելու մասին» թիվ 337-Ա որոշման` Հանրապետական հակատուբերկուլոզային դիսպանսեր ՓԲԸ-ն միացման ձևով վերակազմակերպվել է Տուբերկուլոզի դեմ պայքարի ազգային կենտրոն ՊՈԱԿ-ի: 

2014 թվականի սեպտեմբերի 24-ին «Հանրապետական հակատուբերկուլյոզային դիսպանսեր» փակ բաժնետիրական ընկերության կողմից էլեկտրոնային եղանակով դուրս է գրվել հարկային հաշիվ, որի համաձայն ՓԲԸ-ին սեփականության իրավունքով պատկանող հիմնական միջոցները իրացվել են 1,147,722,029 վերագնահատված ՀՀ դրամ գումարով /առանց ԱԱՀ/: Սակայն, ՀՀ կառավարության 27.03.2014թ. թիվ N337-Ա որոշման համաձայն, նշված գումարից «Հանրապետական հակատուբերկուլյոզային դիսպանսեր» փակ բաժնետիրական ընկերությունը պետք է միայն հաշվարկեր և վճարեր ավելացված արժեքի հարկի (ԱԱՀ) գումարը, որն էլ կատարվել է «Հայաստանի Հանրապետության 2014 թվականի պետական բյուջեի մասին» Հայաստանի Հանրապետության օրենքի 9-րդ հոդվածի 11-րդ կետով սահմանված կարգով:
ՀՀ ԿԱ ՊԵԿ նախագահի 2017 թվականի մայիսի 15-ի թիվ 1012430 հանձնարարագրի հիման վրա` 26.06.2017-26.02.2018թթ. ընկած ժամանակահատվածում իրականացվել է ՀՀ առողջապահության նախարարության Տուբերկուլոզի դեմ պայքարի ազգային կենտրոն ՊՈԱԿ-ի (այսուհետ՝ նաև ՊՈԱԿ) բյուջեի հետ փոխհարաբերությունների և հարկային մարմնի կողմից վերահսկվող ՀՀ օրենսդրության առանձին պահանջների կատարման ճշտության ստուգում:
Ստուգման ընթացքում օգտագործվել են «Հանրապետական հակատուբերկուլյոզային դիսպանսեր» ՓԲԸ-ի 1C հաշվապահական ծրագրի տվյալները: Արդյունքում` արձանագրվել է, որ ՊՈԱԿ-ի կողմից շահութահարկի գծով բյուջե ենթակա է լրացուցիչ վճարման 547,204,852 ՀՀ դրամ, որից հարկ՝ 255,276,110 ՀՀ դրամ, տուգանք՝ 153,165,666 ՀՀ դրամ և տույժ՝ 138,763,076 ՀՀ դրամ: 
ՊՈԱԿ-ը ՀՀ ԿԱ պետական եկամուտների կոմիտեի հարկային և մաքսային մարմինների բողոքարկման հանձնաժողովի քննարկմանն է ներկայացրել հարկային մարմնի կողմից կազմված ստուգման ակտը չեղարկելու վերաբերյալ դիմում-բողոք՝ այդ թվում բողոքը հիմնավորելով, որ ՊՈԱԿ-ը շահույթ չհետապնդող կազմակերպություն է, չունի այլ ֆինանսավորման աղբյուրներ և ֆինանսական միջոցներ՝ նախկին «Հանրապետական հակատուբերկուլյոզային դիսպանսեր» ՓԲԸ-ի շահութահարկի գծով պարտավորությունները վճարելու համար:

Ներկայացված դիմում-բողոքն ընդունվել է վարույթ և 2018 թվականի մայիսի 25-ին տեղի է ունեցել ՀՀ ԿԱ պետական եկամուտների կոմիտեի հարկային և մաքսային մարմինների բողոքարկման հանձնաժողովի նիստ, որի արդյունքում որոշում է կայացվել մերժել ՊՈԱԿ-ի բողոքարկումը՝ հիմք ընդունելով այն հանգամանքը, որ ՀՀ ԿԱ ՊԵԿ խոշոր և միջին հարկ վճարողների հարկային տեսչություն-վարչության 13.03.2018թ. N 1012430 ակտը կազմվել է գործող օրենսդրական կարգավորումներին համապատասխան:
Արդյունքում, հարկային մարմնի կողմից առաջադրված հարկային պարտավորությունները շարունակում են մնալ չկատարված, քանի որ ՊՈԱԿ-ը չունի համապատասխան ֆինանսական միջոցներ: Ավելին, նշյալ պարտավորությունների գանձման ուղղությամբ հարկային մարմնի կողմից հարուցվել է վարչական վարույթ (այդ մասին 13.06.2018թ. ՊՈԱԿ-ի կողմից ստացվել է ծանուցագիր), որի շրջանակում հարկային մարմինը իրավասու է կիրառել ՊՈԱԿ-ի դրամական միջոցների և գույքի արգելադրում՝ ՀՀ հարկային օրենսգրքի պահանջներին համապատասխան: Բացի այդ, առաջադրված և չկատարված հարկային պարտավորությունների դիմաց ՀՀ օրեսդրությամբ սահմանված կարգով շարունակվում են հաշվարկվել տույժեր` օրական շուրջ 45,0 հազար դրամի չափով, որի արդյուքում ընդհանուր պարտքի գումարը ներկայում կազմում է 559,657.3 հազար դրամ:

Ելնելով վերոգրյալից, ՊՈԱԿ-ի բնականոն և շարունակական գործունեությունն ապահովելու նպատակով, առաջարկվում է ՀՀ կառավարության պահուստային ֆոնդից համապատասխան գումար հատկացնելու միջոցով առաջացած խնդրին տալ հրատապ լուծում: 
3. Կարգավորման նպատակը և բնույթը
Սույն որոշումով նախատեսվում է ՀՀ 2018թ. պետական բյուջեի ՀՀ կառավարության պահուստային ֆոնդի շրջանակներում կատարել` ՊՈԱԿ-ի կողմից շահութահարկի գծով առաջացած հարկային պարտավորությունների փոխհատուցումը:  

4. Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Հայաստանի Հանրապետության առողջապահության նախարարության ֆինանսատնտեսագիտական վարչության կողմից:
5. Ակնկալվող արդյունքը

«Տուբերկուլոզի դեմ պայքարի ազգային կենտրոն» ՊՈԱԿ-ի կողմից շահութահարկի գծով առաջացած հարկային պարտավորությունների փոխհատուցում: 
